
Naalagaaffiit Peqatigiit Meeqqat Pisinnaatitaaffii pillugit Isumaqatigiissutaata  

malinneqarnissaanut iliuusissatut pilersaarummik 2023-mit 2030-mut atuuttussamik  

nutaamik Naalakkersuisut suliaqaqqullugit peqquneqarnissaannik Inatsisartut  

aalajangiiffigisassaattut siunnersuut. 

(Inatsisartunut ilaasortaq, Eqaluk Høegh, Inuit Ataqatigiit) 

 

Nunatsinni meeqqat inuusuttullu kommunini tamani suliassanngortitat annertuumik  

navianartorsiortutut nalunaarsorneqarsimallutik inissisimasut kiisalu meeqqat  

inuusuttullu pillugit suliat suliarineqarsimanngitsut pillugit kommunit peqatigalugit  

Naalakkersuisut immikkut annertusisamik iliuuseqarnissaannik peqquneqarnissaannut  

Inatsisartut aalajangiiffigisassaattut siunnersuut. 

(Inatsisartunut ilaasortaq, Eqaluk Høegh, Inuit Ataqatigiit) 

 

 

pillugit 

 

Ilaqutariinnermut Peqqissutsimullu Ataatsimiititaliap 

 

siunnersuutit aappassaaneerneqarnerannut 

 

ISUMALIUTISSIISSUTAA 

 

 

 

Ataatsimiititaliaq suliarinninnermini uku ilaasortarai: 

 

Inatsisartunut ilaasortaq Mala Høy Kúko, Siumut, siulittaasoq 

Inatsisartunut ilaasortaq Bjørk L. Kristensen, Demokraatit, siulittaasup tullia 

Inatsisartunut ilaasortaq Hans Peter Poulsen, Siumut 

Inatsisartunut ilaasortaq Mikivuk Thomassen, Inuit Ataqatigiit 

Inatsisartunut ilaasortaq Eqaluk Høegh, Inuit Ataqatigiit 

Inatsisartunut ilaasortaq Najaaraq Møller, Siumut 

Inatsisartunut ilaasortaq Paneeraq Olsen, Naleraq 

 

 

UPA2023-imi 2. maj 2023-imi siullermeerinerup kingorna siunnersuut ataatsimiititaliap 

misissorpaa. 

 

 

Siunnersuutit imarisaat siunertaallu 

Naalagaaffiit Peqatigiit Meeqqat Pisinnaatitaaffii pillugit Isumaqatigiissutaata  

malinneqarnissaanut iliuusissatut pilersaarummik 2023-mit 2030-mut atuuttussamik  

nutaamik Naalakkersuisut suliaqaqqullugit peqquneqarnissaannik siunnersuuteqartup 

immikkoortoq 68-imik saqqummiussaqarnermigut anguniarpaa. Iliuusissatut pilersaarutip 

siuliata suliarineqarnerani kommunalbestyrelsit borgmesterillu, Inatsisartunut ilaasortat 

(matumani ilanngullugu Ilaqutariinnermut Peqqissutsimullu Ataatsimiititaliap), partiit, kiisalu 

MIO-p iliuusissatut pilersaarutip saqqummiunneqarnissaata tungaanut 

akuutinneqarsimanngitsut siunnersuuteqartoq isumaqarpoq. 

Immikkoortoq 69-imut tunngatillugu meeqqat inuusuttullu kommunini tamani 

suliassanngortitat annertuumik navianartorsiortutut nalunaarsorneqarsimallutik inissisimasut 

kiisalu suliat suliarineqarsimanngitsut pillugit kommunit peqatigalugit Naalakkersuisut 

immikkut annertusisamik iliuuseqarnissaannik peqquneqarnissaannut siunnersuutigineqartumi 

siunertarineqarpoq.     

 

Siunnersuutit Inatsisartunit siullermeerneqarnerat 

Siullermeerinninnermi siunnersuutigineqartut tigulluarneqarput. Immikkoortoq 68-imut 

imaattumik Naalakkersuisut allannguutissatut siunnersuuteqarput: 

 

”Naalagaaffiit Peqatigiit Meeqqat Pisinnaatitaaffii pillugit Isumaqatigiissutaata 

malinneqarnissaanut iliuusissatut pilersaarummik nutartikkamik Naalakkersuisut 

suliaqaqqullugit peqquneqarnissaannik Inatsisartut aalajangiiffigisassaattut 

siunnersuut. Iliuusissatut pilersaarut kingusinnerpaamik ulloq 1. maj 2024 kikkunnut 

tamanut saqqummiunneqassaaq”. 

 

Immikkut ittumik immikkullu suliniutinik aallartitsisoqareermat immikkoortoq 69-i 

akuerineqassasoq Naalakkersuisut inassutigaat. Siunnersuut Ilaqutariinnermut 

Peqqissutsimullu Ataatsimiititaliami suliarineqartussanngorlugu innersuussutigineqarpoq. 

 

Siunnersuutit aningaasatigut kingunerisassaat 

Inatsisartut suleriaasianni § 33, imm. 1-imi allassimavoq aalajangiiffigisassatut siunnersuutip 

piviusunngortinneqarnissaanut aningaasaqarnikkut allaffissornikkullu kingunerisassat 

siunnersuummi tunngavilersuutitut allaaserineqassasut.  

 

Immikkoortoq 68-p piviusunngortinneqarnissaanut AC-fuldmægtigip ukiumut 

aningaasarsiaanik 500.000 kr.-inik naleqassasoq siunnersuuteqartup naatsorsuutigaa. 

Immikkoortoq 69-imut tunngatillugu allaffissornikkut kingunerisassai AC-fuldmægtigip 

ukiumut ataatsimut aningaasarsiassaatut nalilerneqartoq siunnersuutigineqartumi 

atuarneqarsinnaavoq, immikkullu ittumik suliniuteqarnissaq pisariaqartinneqassappat tamanna 

immikkut tapiissutitut aningaasaliissutinik Naalakkersuisunit Aningaasaqarnermut 

Akileraartarnermullu Ataatsimiititaliamut qinnutigineqassaaq.  

Sassartitsinerit 

 

Kattuffiit, suliffeqarfiit peqatigiiffiillu ataani allassimasut ataatsimiititaliamut 

sassartitsisoqarpoq: 

• Immikkoortut marluk pillugit, Meeqqat Illersuisuat, MIO 

• Immikkoortoq 69 pillugu, Atorfillit Kattuffiat 

• UNICEF 

• Kalaallit Meerartaat/ Grønlandske Børn 

 

Naalagaaffiit Peqatigiit Meeqqat pillugit Isumaqatigiissutaata malinneqarnissaanut iliuusissatut 

pilersaarutaasimasup suliarineqarnera pillugu annertuumik Meeqqat Oqaaseqartartuata 

ataatsimiititaliaq paasissutissiivigaa. Tamatumunnga atatillugu ataatsimiititaliap oqaatigissavaa 

MIO-p oqariartuutaasa pingaarnerit ilagimmassuk, nutaamik iliuusissatut pilersaarusiornermi 

meeqqat akuutinneqarmata najukkaniillu aallaaveqarluni. Tarnimikkut nappatilinnik 

tapersersuineq, aammalu meeqqanik sakkortuumik nalaataqarsimasunut peroriartornerminnilu 

inuuniarnermikkut unammilligassallit ineriartortinneqarnissaat pisariaqartut ilagigaat 

oqariartuutigalugu. Piviusunngortinneqarnissaanut ersarissumik eqqortumillu 

pilersaaruteqartoqarnissaa, suliniutinullu nutaanut nukissanik aningaasanillu 

immikkoortitsisoqarnissaa qulakkeerumallugu iliuusissatut pilersaarut suliarineqassasoq 

kissaatigineqarpoq. 

 

AK ilinniagalinnik/isumaginninnermut siunnersortinik, meeqqanik qanimut suliaqarlutik 

avatangiiseqartunik, akissarsiamikkut, ilinniakkatigullu ineriartortinneqarnissamut 

annertuumik pitsanngorsaavigineqartariaqartunik ilaasortaqartoq. Meeqqat 

ikiorserneqarnissamut pisariaqartitaat sullissinermilu pisariaqartinneqartut 

naammassisinnaajumallugit sulisut amerlineqarnissaannut pisariaqartitsineq annertuvoq. 

Isumaginninnermut siunnersortit amerlasuut kommunini sulissallutik pileriginngilaat, inummut 

ataatsimut suliassat amerlangaarmata, akissarsiakillutik ilinniagaqarsimasunillu annertuumik 

amigaateqartoqarmat, pingaartumik piffinni mikinerusumik. Soorluttaaq ineriartuutaasumik 

oqaloqatigiittarnerit, pitsaanerusumik aqutsinerit, pingaarnertut ataatsimoortumillu 

periuseqarnissaq kiisalu pikkorissarnerit ujartorneqarlutik. 

 

UNICEF-p aaqqissugaanera ilusilersugaaneralu atorlugit ukiorpassuarni suliarisimasatik 

saqqummiuppaat. Meeqqat pisinnaatitaaffiisa eqqortinneqarnissaat qulakkeerniarlugu 

kattuffiup suliarisarpaa, nunalu tamakkerlugu aamma nunat assigiinngitsut akornanni 

attaveqaateqarlutik suleqateqarlutillu. Meeqqat peqataatinneqartarnissaat 

qulakkeerneqarnissaa, aammalu meeqqat navianartumik inissisimasut kinaassutsiminnik 

isertuussillutik SMS-ikkut saaffiginninnissamut periarfissinneqarnissaat kattuffiup 

sulissutigiuarpaa. Kommunit Naalakkersuisullu akornanni ataqatigiissaarisoqartarnissaa 

pisariaqartinneqartoq oqariartuutit pingaarnerit ilagaat. Ullumikkut iliuusissatut 

pilersaarutaasumi  suliniutinik pitsaasunik aallartitsisoqareersimasoq kattuffiup oqaatigaa, 

aaqqissuussaanerusumilli suliniutip aallartinnerani uuttuinermi ersarinnerusumik 

anguniagaqarnissaq suliniutinullu naleqqersuutinik pisariaqartitsisoqarluni. Meeqqat isaanniit 

isigalugu meeqqat ikiorneqarnissamik tapersersorneqarnissamillu oqaaseqaraangata 

iliuuseqartoqartarnissaa pisariaqarpoq. 

 

NAJORTI-qarnermik aaqqissuussineq Kalaallit Meerartaat/ Grønlandske Børn suliaat, 

ullumikkut illoqarfinni tamangajanni illoqarfiit pingasut kisimik peqataaffiginngissaanni 

atorluarneqarpoq. Ullumikkut nuna tamakkerlugu 30-inik NAJORT-eqarpoq, NAJORTI 

kommunini oqaloqatiginninniartoqartillugu meeqqanik ikiuisarpoq. Meeqqat 

pilersaarusiorluakkamik oqaloqatiginninnissaannut, ataatsimiinnerillu meeqqat isaannit 

isigalugu ingerlanneqartarnissaat toqqissisimanartuunissaallu sulisut 

qulakkeerinneqataaffigisarpaat. Kommunit sulianik allaaserinninnissanik amigaateqartartut 

sulisunit misigineqartarpoq, NAJORTI-p qanoq atuuffeqarneranik paatsuuisoqartarnera 

pissutigalugu. 

 

Eqikkarlugu oqaatigissagaanni, kattuffiit assigiinngitsut suliarpassui aammali 

unammilligassaat ulluinnarni tamarmik immikkut aqqusaartagaat ataatsimiititaliamit 

annertoorujussuarmik paasisaqarfigineqarput. Naalagaaffiit Peqatigiit Meeqqat pillugit 

Isumaqatigiissutaat eqqortikkumallugu nutaamik nutartikkamilluunniit iliuusissatut 

pilersaarusiornissamut pingaaruteqartunik isummanik aammalu meeqqanut inuusuttunullu 

ilungersunartumik inissisimasunut immikkut suliniutinut tunngatillugu kattuffiit 

tunniussaqarput.  

 

Ataatsimiititaliap siunnersuutinik suliarinninnera 

Siunnersuutit marluk tapersersorluarneqartut ataatsimiititaliamit maluginiarneqarpoq. 

suleqataasut suleqatigiinnerunissaat pisariaqartinneqartoq, sumiiffinnilu pissutsinik 

eqqumaffiginninnissap pingaaruteqarnera aammalu Naalagaaffiit Peqatigiit Meeqqat 

Pisinnaatitaaffii pillugit Isumaqatigiissutaata malinneqarnissaanut 2023-mit 2030-mut 

atuuttussamik nutaamik iliuusissatut pilersaarummik suliaqartoqarsinnaanera 

ataatsimiititaliamit isumaqatigineqarpoq. 

Immikkoortoq 69-imut tunngatillugu suliniutit ataqatigiissarneqarnissaat 

aaqqissuulluarneqarnissaallu pingaaruteqartoq aammalu  kommunit ullumikkornit 

annertunerujussuarmik akuutinneqarnissaat ataatsimiititaliap sakkortunerpaamik 

erseqqissaatigissavaa. Pisariaqartitsinerup naliliivigineqarneranut tunngatillugu, aammali 

kommunini suliassanik isumaginninnermut ikiorsiinissamut tunngatillugu.   

• Immikkoortoq 68-imut: 

Ataatsimiititaliap isumaqatigiittup Naalakkersuisut allannguutissatut siunnersuutaat 

akuerineqassasoq inassutigaa aammalu iliuusissatut pilersaarutip suliarineqarnerani 

nutarterneqarneranilu MIO aamma kommunit peqataatinneqarnissaat 

sakkortunerpaamik  Naalakkersuisunut kaammattuutigalugu 

 

• Immikkoortoq 69-imut: 

Siunnersuutip akuerineqarnissaa ataatsimiititaliap inassutigaa, kingusinnerpaamik 1. 

januar 2024-imi immikkut ittumik immikkullu suliniutinut pilersaarummik 

Naalakkersuisut suliaqaqqullugit ataatsimiititaliamit kaammattuutigineqarluni, 

taamaalillunilu suliap ingerlanneqarnera pillugu  ingerlaavartumik ataatsimiititaliaq 

ilisimatinneqartarnissaa ataatsimiititaliamit naatsorsuutigineqarluni  

 

  

Ataatsimiititaliap inassuteqaatai 

Taamatut oqaaseqarluni isumaliutissiissummilu allassimasutut paasinnilluni matumuuna 

siunnersuut ataatsimiititaliap aappassaaniigassanngortippaa. 

 

 

 

 

 

 

 

 

 

Mala Høy Kúko 

Siulittaasoq 

 

 

 

 

 

 

 

 

Bjørk L. Kristensen 

Siulittaasup tullia  

 

 

Hans Peter Poulsen 

